
O lê ô creddeiva assæ pericolosi

Senza impiego distinto e senza un posto

Onorifico tristi ommi ambiziosi,

Ch’aviæn vosciûo distinguise anche a costo

D’ese indiscreti, ingiusti e sediziosi;

O ô l’aveiva, m’immagino, sûpposto,

Che giûdicando i rei, benchè sûggetti

Tristi, forse imparieivan a êse retti.

Coscì a tutto provvisto, per ô viaggio

Ch’ô l'ëa pe intraprende ô fè allestî

A Ninna, e ô ghe fissava pe equipaggio

Dozze mainæ robûsti e pin d’ardî,

E Temo pe pilotto, che corraggio

E arte in questo ô l’aveiva da riuscî,

E con Diego e Fernando in compagnia

Comme mego e bon geografo Garzia.

Ferrante infin ravvisto e non ciù sordo

Do retto ä voxe, ä primma confidenza

O l'ammetteiva e pe scrivan a bordo

L’Eroe non sordo ä voxe da clemenza.

Ma lasciâ a-i isolani un arregordo

Solenne ô voiva primma da partenza

Pe scorragîli da tentâ un’offeisa,

E un mezzo nêuvo a-i socii de difeisa.

Ne-a punta che dä costa a sporzc in mâ

O fe tiâ sciù dentro uña nêutte e un giorno

Un fortin con da tæra lì ammuggiâ,

E con perteghe e ramme tutt’intorno

Ben assodia e da un fosso riparâ,

Erto êutto brasse e riondo de contorno,

E armôu de duî cannoîn, un de rimpetto

A l'atro; ûn verso ô mâ e ûn da-ô boschetto.

